
Dell’AneideCanto iv.





121.





Co farro, e sale ’n mano accantonata

Stea Dedone a n’autaro, e se teneva

Nfì a meza gamma la gonnella auzata,

E scauza de no pede se vedeva.

E de morire troppo ’ncrapicciata

Cerca a li Dei jostitia, e chiù stordeva

Chillo Dio (ntrà li Dei si nce n’è tale)

Che de li fauze amante è lo fescale.






122.





Era già notte chiena, e già le stelle

Stavano a miezo curzo, e li mortale

Dormeano tutte, l’huommene, e l’aucielle,

Li pisce, e fere, e tutte l’anemale.

Li viente haveano già li fiscarielle

’Nforchiate sotta de lo capezzale:

L’onne, e l’aria dormeano, e chella sola

Frenetecava dintro a le lenzola.






123.





Fujea lo suonno, e non potea trasire

A chella capo de molino à viento;

E co lacreme amare, e co sospire

Sbafa la doglia, e cresce lo tormiento.

Ammore perro no la vò fenire,

E sempe và co nuovo frusciamiento

Stratianno chell’arma; e chella pare

Che fatta sia no tempestuso mare.






124.





E accossì sbaporaje chiena de doglie

Dintro lo lietto: e bè, che resorvimmo?

All’autre amante, ch’io trattaje da ’nnoglie,

Pe havere gratie, nc’addenocchiarrimmo?

Gnorsì, pregammo Jarbà, che me voglie

Mò pe mogliere, o l’autre, che da primmo

Trattaje da cucche, quanno pe mogliere

M’addemmannaro: addonca mò che spiere?




Iila-

